
Situaziun generala: Ina zona da
pressiun bassa sur l’Irlanda porta
cun vents miaivels aria umida
vers l’Europa centrala.
Oz: L’entir Grischun: Ferm sur-
tratg e savens plievgia. Il cunfin
da naiv tschessa da 2700 sin
2200 meters sur mar.
Prognosa: La gievgia pil
pli ferm surtratg e
savens plievgia. Naiv sin
2200 meters sur mar.
Temperatura tranter 15 e 17
grads. Il venderdi avant mezdi
l’emprim anc surtratg ed in zic
plievgia. En il decurs dal di sa trai
i si e nà dal vest sa migliura l’au-
ra. Temperatura enturn 17 grads.
La sonda e dumengia per la gron-
da part sulegliv e pli chaud.

■ L’AURA

Plievgia e suenter bel

■ SVIZRA / GRISCHUN

Pli e pli scolads
(lq) 2008 possedevan 34% da las
persunas tranter 25 e 64 onns ina
scolaziun universitara u in di-
plom d’ina scola auta u in’autra
furmaziun professiunala superiu-
ra. Diesch onns avant eran quai
anc 23%. Tar persunas giuvnas è
questa quota stada l’onn 2008
schizunt tar 38%, scriva la
OECD en in studi. Malgrà que-
stas cifras vegnan las expensas per
la furmaziun scursanidas.

Dapli tractaments
ambulants

(lq) La glieud lascha tractar pli e
pli stedi a moda ambulanta en ils
spitals. Tenor ina retschertga da
l’Associaziun da spitals H+ fatga
tar 64 spitals e clinicas acutas èn
ils custs per prestaziuns ambulan-
tas creschids en ils quatter onns
passadas per 8,5%. Il dumber da
tractaments ambulants è creschì
da 2006 fin 2009 per 13,4%.

Sajettà damain
selvaschina en Svizra
(lq) Ils chatschadurs svizzers han
sajettà damain tschiervis, cha-
vriels, chamutschs e portgs selva-
dis l’onn 2009. Pervia dal criv en-
viern 2008/2009 hajan ils chan-
tuns da muntogna lubì da sajettar
damain animals, scriva l’Uffizi fe-
deral per ambient. Tar ils portgs
selvadis haja ins sajettà mo 4500
animals, quai che correspundia a
la mesadad da l’onn avant. Ultra
da quai saja vegnì sajettà 7000
tschiervis (2008: 9000), 38 000
chavriels (41 000) e 13 000 cha-
mutschs (14 000). La statistica
davart la selvaschina en Svizra sa-
ja vegnida modernisada. Da nov
possian ins mirar sin la pagina
d’internet er animals esters ed ut-
schels che stgatschan spezias indi-
genas. Abstrahà dal dumber da
selvaschina sajettada possian ins
prender invista là era da las cifras
d’animals ids a frusta ed ils ef-
fectivs dals animals selvadis.

(lq) La hotellaria grischuna ha
pudì registrar il fanadur 2010
2,9% dapli pernottaziuns cum-
pareglià cun l’onn avant. En
Svizra è l’augment da pernotta-
ziuns stà 5,4%. Era la Part sura
bernaisa ed il Vallais (+2,0%) han
nudà in bun fanadur 2010. Sin pa-
lancà da las destinaziuns han ins
pudì registrar in plus: Bravuogn
Filisur (+59,9%), Cuira (+13,8%)

e las valladas dal sid (+10%). Ina
ferma digren per il fanadur han
stuì nudar: Savognin (–12,8%),
Mustér Sedrun (–12,6%) e Sami-
gnun (–9,7%). La carschen en las
valladas dal sid è d’attribuir al giu-
bileum da la lingia da la Viafier re-
tica sur il Bernina. Sper l’augment
da pernottaziuns dals esters han er
ils Svizzers pernottà per 1,2% pli
stedi en l’atgna terra.

2,9% dapli pernottaziuns

Il fanadur 2010 è stà in bun mais turistic. KEYSTONE

(lq) En media vegnan ils
pretschs per forza electrica
augmentads l’onn proxim per
ils privats per 2% e per las in-
terpresas per 3% fin 4%. Entant
ch’ils custs per duvrar la rait e las
contribuziuns al generalesser
restian tuttina vegnian las tarifas
per energia augmentadas per 5%
fin 8%, scriva la Cumissiun fe-

derala per electricitad. Circa
75% dals furniders d’electricitad
vegnian ad augmentar ils
pretschs e 20% vegnian a sbassar
quels. Ultra da quai vegnian las
midadas da las tarifas regiunalas
ad esser fitg differentas. Electri-
citad en la Romandia ed en la
Bassa custia generalmain dapli
ch’en la Svizra dal nordost.

Electricitd vegn pli chara

Berna: Ils 22 da settember è il chatsch grond cura ch’i va per sutgas.
CARICATURA G. URSCH

Tgira da parents
è fitg intensiva

(lq) Confamigliars che tgiran a
chasa in partenari u ils geniturs im-
pundan fin a 64 uras l’emna. Aves-
san quels l’elecziun reducessan els
quest’investiziun da temp sin 25
fin 30 uras. Quai mussa in studi da
l’Universitad da Berna. Uffants che
tgiran lur geniturs ed investeschan
damain che 30 uras l’emna valitan
15 fin 20 uras per cumportabel.
Duas terzas che tgiran parents èn
dunnas. La tgira a chasa succeda
dentant betg mo per amur, mabain
er per motivs finanzials

Allianza sustegna il Parc Ela
■ (anr) Il mais october realise-
schan las 20 vischnancas da la
regiun Grischun central la vota-
ziun davart il contract en con-
nex cun il Parc Ela. Da stad 1999
han fundà las vischnancas da la
Val d’Alvra Alvagni, Alvaschagn,
Bravuogn, Brinzauls, Filisur,
Lantsch, Mon, Ferrera, Stierva,
Surava, Casti e Tagn la «Allianza
en la Val d’Alvra». Quella organi-
saziun s’engascha per in avegnir
cun effects positivs a lunga dura-
da per tut la regiun. Gia dal 2005
e dal 2008 aveva la populaziun en
las 21 vischnancas dal parc accep-
tà il project Parc Ela. Il parc vegn
dal 2008 fin 2011 sustegnì da
chantun e confederaziun. Per ch’il
Parc Ela survegnia er en avegnir
da questa vart sustegn finanzial

sto l’uniun purtadra dal Parc Ela
inoltrar ina dumonda da gestiun
per ils onns 2012–2021. In ele-
ment da questa dumonda è in
contract cun tut las vischnancas
dal parc: En quel contract decle-
ran las vischnancas dad esser com-
membras da l’Uniun Parc Ela e da
vulair cuntinuar cun la gestiun dal
parc da natira.

«Il Parc Ela promova e suste-
gna svilups positivs a favur da
l’economia, da la societad e da la
natira», è l’Allianza en la Val
d’Alvra persvasa, «la legislaziun
dal parc na maina naginas ulteriu-
ras leschas.» I saja la cumpetenza
da las vischnancas dal parc da de-
cider il svilup futur da la regiun.
Tenor l’Allianza fixescha la legis-
laziun dal parc mo sch’ina regiun

dastga esser parc natiral e sch’ils
projects da l’uniun purtrada ve-
gnan sustegnids finanzialmaing.
«Ils dretgs politics da la popula-
ziun e las cumpetenzas da las vi-
schnancas restan intacts»,
punctuescha l’Allianza. Ultra da
quai vegni fixà tenor ella en il plan
directiv regiunal e chantunal ch’in
parc natiral na haja per conse-
quenza naginas ulteriuras preten-
siuns legalas e ch’il dretg vertent
restia vinavant en vigur.

«Il Parc Ela è ina da las paucas
pussaivladads da stgaffir en nos-
sas valladas ulteriur potenzial da
svilup», scriva l’Allianza en sia
communicaziun. Perquai suste-
gna ella il parc e recumonda dad
approvar il contract en connex
cun il Parc Ela.

«Allianza en la Val d’Alvra» s’engascha per in avegnir cun effects positivs a lunga durada per tut la regiun. KY

